Najava aktivnosti na Kongresu za srijedu, 5. 9. 2007. godine
Pored paralelnih sesija u trinaest različitih tematskih grupa (navest ćemo samo neke od njih: jezik, visoko obrazovanje, komparativna edukacija: teorija i metodologija, obrazovanje za sve, obrazovanje nastavnika, pitanje spolova u društvu, obrazovanje profesionalaca...), trećeg dana Svjetskog kongresa udruženja komparativnih i internacionalnih pedagoga, održat će se simpozij: Svijet za Bosnu i Hercegovinu – Bosna i Hercegovina za svijet. Simpozij, koji će trajati dva dana, organizovan je s ciljem da bh. edukatori podijele ratna iskustva sa kolegama koji su iz različitih dijelova širom svijeta došli na Kongres u Sarajevo. 

Simpozij će se u srijedu održati u terminu od 9:00 do 12:30 u sali Neretva hotela Holiday Inn. 

U isto vrijeme, u Sali Una, održat će se i simpozij UNESCO-ovog instituta za statistike, gdje će se predstaviti radovi iz istraživačkih projekata organiziranih 2004 i 2005. godine u Centralnoj i Istočnoj Evropi, odnosno u Bugarskoj, Češkoj, Srbiji, Slovačkoj, Rumuniji i Estoniji.
Iz aktivnosti u trinaest tematskih grupa izdvajamo nekoliko značajnih okvirnih tema o kojima će biti riječi: Dijalekti u globalnom i lokalnom, Učenje, obrazovanje i društvene promjene, Obrazovanje u multikulturalnim društvima: turske i švedske perspektive, Religiozna dimenzija u interkulturalnoj edukaciji, Graditi Mir, graditi Suživot, Civilno društvo, porodica i rad, Islamsko obrazovanje, te druge značajne teme. 
Osim simpozija i izlaganja u tematskim grupama, trećeg dana Kongresa, govore će održati profesorica Olaf Olafsdottir, predsjedavajuća Odjela za školstvo i vanškolske aktivnosti, u obrazovanoj upravi Vijeća Evrope i  Jagdish Gundara, profesor emeritus na Institutu za obrazovanje Univerziteta u Londonu. 
. 

Profesorica Olafsdottir će govoriti o važnosti intekulturnog dijaloga, ne samo u Evropi već i šire, kao i o sudjelovanju Vijeća Evrope na promociji interkulturnog dijaloga kroz edukaciju. Predavanje će trajati od 14:00 do 15:00 sati u kongresnoj sali Holiday Inn-a, a naredni sat vremena govorit će  prof. dr. Gundara koji je i predsjednik u UNESCO-u na interkulturnim studijama i nastavničkom obrazovanju. Bit će riječi o odvojenom školstvu, te o tome da li odvojene škole pomažu pravima manjina da bi djeca iz ovih grupacija postigla maksimalan uspjeh.   
Od društvenih događaja na Kongresu izdvajamo prezentaciju dokumentarnog filma „22 kilometra“ Feđe Isovića na Filozofskom fakultetu u Sarajevu od 13:30 do 14:00 sati u organizaciji Svjetskog kongresa i Misije OSCE-a u BiH. Film je dirljiva priča o učitelju iz seoske škole u srednjoj Bosni i njegovoj predanosti poslu. U okviru Kongresa održat će se i  koncert multietničkog i multireligijskog hora Pontanima u kongresnoj sali hotela Holiday Inn sa početkom u 20:00 sati. 

